মনোৰমা দাস মেধিৰ গল্পত নাৰীৰ সমস্যা আৰু সামাজিক স্থিতি

অতি প্ৰাচীন কালৰেপৰাই সাহিত্যৰ মাজেৰে নাৰী চৰিত্ৰৰ চিত্ৰণ হৈ অহা পৰিলক্ষিত হয়৷ ভাৰতীয় মহাকাব্য সমূহৰ পৰাই আৰম্ভ কৰি বৰ্তমান সময়ত ৰচিত বিভিন্ন সাহিত্যৰ মাজেৰে নাৰীৰ বিভিন্ন দিশ উদ্ভাসিত হৈ আহিছে৷ অসমীয়া চুটিগল্পসমূহো তাৰ ব্যতিক্ৰম নহয় ৷ বেজবৰুৱাৰ ‘সেউতী’ ‘ভদৰী’ ‘কাশিবাসী’ আদিৰ পৰা আৰম্ভ কৰি বৰ্তমান সময়লৈকে বিভিন্নজন গল্পকাৰৰ গল্পত নাৰী সম্পৰ্কীয় ধ্যান-ধাৰণা মূৰ্ত হৈ উঠিছে৷ নাৰীৰ বিভিন্ন সমস্যা, সমাজত নাৰীৰ সংকুচিত স্থান, প্ৰেমহীন জীৱনৰ বিয়া-বাৰুৰ সমস্যা, বিবাহোত্তৰ কালত নাৰীয়ে পোৱা দুখ যন্ত্ৰণা, বৈধব্যৰ আৰ্তনাদ আদি নানান নাৰী সমস্যাজনিত বিষয় সম্বলিত গল্পৰ সৃষ্টি হয়৷ বিংশ শতিকাৰ শেষৰ ফালে মনোৰমা দাস মেধিয়েও তেওঁৰ ভালেমান গল্পত নাৰী সম্পৰ্কীয় বিভিন্ন সমস্যা উপস্থাপন কৰিছে৷ মনোৰমা দাস মেধিয়ে তেওঁৰ গল্পত সমাজত নাৰীৰ স্থান তথা নাৰীয়ে সন্মুখীন হোৱা বিভিন্ন সমস্যাসমূহ কেনেদৰে উপস্থাপন কৰিছে সেই সম্পৰ্কে এই প্ৰৱন্ধটিত আলোচনা কৰিবলৈ যত্ন কৰা হ’ব৷

